
ಆಪಸ್ತಂಬ ಉವಾಚ .

ಕಾಷ್ಠೇಷು ವಹ್ನಿಃ ಕುಸುಮೇಷು ಗಂಧೋ ಬೀಜೇಷು ವೃಕ್ಷಾದಿ ದೃಷತ್ಸು ಹೇಮ .

ಭೂತೇಷು ಸರ್ವೇಷು ತಥಾಽಸ್ತಿ ಯೋ ವೈ ತಂ ಸೋಮನಾಥಂ ಶರಣಂ ವ್ರಜಾಮಿ
.. 23..

ಯೋ ಲೀಲಯಾ ವಿಶ್ವಮಿದಂ ಚಕಾರ ಧಾತಾ ವಿಧಾತಾ ಭುವನತ್ರಯಸ್ಯ .
ಯೋವಿಶ್ವರೂಪಃ ಸದಸತ್ಪರೋಯಃ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 24..

ಯಂ ಸ್ಮೃತ್ಯ ದಾರಿದ್ರ್ಯಮಹಾಭಿಶಾಪರೋಗಾದಿಭಿರ್ನ ಸ್ಪೃಶ್ಯತೇ ಶರೀರೀ .

ಯಮಾಶ್ರಿತಾಶ್ಚೇಪ್ಸಿತಮಾಪ್ನುವಂತಿ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 25..

ಯೇನ ತ್ರಯೀಧರ್ಮಮವೇಕ್ಷ್ಯ ಪೂರ್ವಂ ಬ್ರಹ್ಮಾದಯಸ್ತತ್ರ ಸಮೀಹಿತಾಶ್ಚ .
ಏವಂ ದ್ವಿಧಾ ಯೇನ ಕೃತಂ ಶರೀರಂ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 26..

ಯಸ್ಮೈ ನಮೋ ಗಚ್ಛತಿ ಮಂತ್ರಪೂತಂ ಹುತಂ ಹವಿರ್ಯಾ ಚ ಕೃತಾ ಚ ಪೂಜಾ .

ದತ್ತಂ ಹವಿರ್ಯೇನ ಸೂರಾ ಭಜಂತೇ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 27..

ಯಸ್ಮಾತ್ಪರಂ ನಾನ್ಯದಸ್ತಿ ಪ್ರಶಸ್ತಂ ಯಸ್ಮಾತ್ಪರಂ ನೈವ ಸುಸೂಕ್ಷ್ಮಮನ್ಯತ್ .

ಯಸ್ಮಾತ್ಪರಂ ನೋ ಮಹತಾಂ ಮಹಚ್ಚ ಸೋಮೇಶ್ವರಂ ತಂ ಶರಣಂ ವ್ರಜಾಮಿ ..

28..

ಯಸ್ಯಾಜ್ಞಯಾ ವಿಶ್ವಮೀದಂ ವಿಚಿತ್ರಮಚಿಂತ್ಯರೂಪಂ ವಿವಿಧಂ ಮಹಚ್ಚ .
ಏಕಕ್ರಿಯಂಯದ್ವದನುಪ್ರಯಾತಿ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 29..

ಯಸ್ಮಿನ್ವಿಭೂತಿಃ ಸಕಲಾಧಿಪತ್ಯಂ ಕರ್ತೃತ್ವದಾತೃತ್ವಮಹಾತ್ತ್ವಮೇವ .

ಪ್ರೀತಿರ್ಯಶಃ ಸೌಖ್ಯಮನಾದಿಧರ್ಮಃ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 30..

ನಿತ್ಯಂ ಶರಣ್ಯಃ ಸಕಲಸ್ಯ ಪೂಜ್ಯೋ ನಿತ್ಯಂ ಪ್ರಿಯೋಯಃ ಶರಣಾಗತಸ್ಯ .
ನಿತ್ಯಂ ಶಿವೋಯಃ ಸಕಲಸ್ಯ ರೂಪಂ ಸೋಮೇಶ್ವರಂ ತಂ ಶರಣಂ ವ್ರಜಾಮಿ .. 31..

ಇತಿ ಬ್ರಹ್ಮಪುರಾಣೇ ತ್ರಂಶಾಧಿಕಶತತಮಾಧ್ಯಾಯಾಂತರ್ಗತಂ
ಆಪಸ್ತಂಬಕೃತಂ ಶಿವಸ್ತೋತ್ರಂ ಸಮಾಪ್ತಂ .

